
    問曰：病人有氣色見於面部，願聞其說？師曰：

鼻頭色青，腹中痛，苦冷者死，（一云：腹中冷，苦

痛者死。）鼻頭色微黑者，有水氣；色黃者，胸上有

寒；色白者，亡血也；設微赤非時者，死。其目正圓

者，痙，不治。又色青為痛，色黑為勞，色赤為風，

色黃者便難，色鮮明者有留飲。 

〔註〕： 

    氣色見於面部，而知病之死生者，以五氣入鼻，藏於五藏，其精外

榮於面也。色者，青、赤、黃、白、黑也。氣者，五色之光華也。氣色

相得者，有氣有色，平人之色也。即經云：青如翠羽，赤如雞冠，黃如

蟹黃，白如豚膏，黑如烏羽者，生也。氣色相失者，色或淺深，氣或顯

晦，病人之色也。即經云：浮澤為外，沈濁為內，察其浮沈，以知淺深，

察其夭澤，以觀成敗，察其散摶，以知新故，視色上下，以知病處，色

粗以明，沉夭為甚，不明不澤，其病不甚也。有色無氣者，色枯不澤，

死人之色也。即經云：青如藍葉，黃如黃土，赤如衃血，白如枯骨，黑

如炱者，死也。 

    鼻者，明堂也。明堂光澤，則無病矣。而曰見青色，為腹中痛，鼻

苦冷甚者，死；黑色為水、為勞；黃色為上寒下熱，小便難。面目鮮明，

內有留飲；色白為亡血，；色赤為熱、為風，若見於冬， 

為非其時者，死。 

    目直視，正圓不合，如魚眼者，痙，不治。此氣色主病之大略也，

其詳皆載《內經》。 

 


